
Tradizioa alde batera utzi zuen aldizkaria 

Bere historian hainbat aldiz birsortu eta bide berriak jorratu behar izana azpimarratu dute egun 'Jakin' zuzentzen dutenek.

“Jakin”-ek mende erdia. Arantzazun sortu zen jakintza aldizkaria 50 urte beteko ditu aurten, eta bakarra da, oraindik, bere esparruan.

Alberto BarandiaraN - DONOSTIA 

Batuaz idazten lehenetakoak izan ziren Jakin aldizkarikoak. Euskaltzaindiaren 1968ko bilera famatua baino hamar urte lehenago jada antzematen zen horren kezka Arantzazun, aldizkariaren atzean zeudenen artean. «Yakinen idazten dugunok, beintzat batu dezagula gure idazkera eta berdin idatzi», adostu zuten 1957an. 1965ean, Euskal Idazkaritzak funtsean, Txillardegiren ekimenez sortutako taldea Baionan erabakitako arauak bere egin zituen aldizkariak. Batek baino gehiagok aitortu dio aldizkariari horixe, batua finkatzen egindako lana. Eta aldizkarikoak beti harro egon dira horretaz. Baina, oroz gain, Jakin izan da, urteetan oraindik? jakintza zabaltzeko euskarazko aldizkari bakarra. Euskara eta kultura lotzen berealdiko lana egin duena. Euskal kulturaren garapenaren lekuko zuzena. Bere orrietan, Euskal Herriko intelektualen bilakaera, haien arteko eztabaidak, norabide aldaketak, dena dago. «Irudika eta itxaron genezakeen guztia baino askoz gehiago eman du», onartu du Joxe Azurmendik. «Baina aldizkariak berak eman duenagatik baino gehiago, gizarteak horrela eramanda izan da garapena», zehaztu du Joseba Intxaustik. Hasieran pentsa zitekeen honaino irits zitekeenik? «Bada, akaso ez», dio Joan Mari Torrealdaik. «Baina ez bakarrik aldizkaria. Euskal kultura ere ez». 

Azurmendik, Intxaustik eta Torrealdaik gidatu dute, garai ezberdinetan baina garai funtsezkoenetan, aldizkaria. Gaur egun arte. 

«Ez estatu baimenik, ez eliza baimenik» 

Arantzazun sortu zen, sortu ere, Yakin, i grekoaz. Hango ikasleen artean. Legez kanpo eta baimenik gabe. «Ez estatu baimenik, ez eliza baimenik», gogoratzen dute. Baina hangoen laguntzarekin, etsaigorik gabe. Helburu behinena, euskara eta kultura txertatzea. Unibertsitate baten sormuina argira eman edo. «Ernaberriturik dager ta lorez orniturik», dio lehen zenbakiko Ataria izeneko testuak. «Zaarra dugu izkuntza, ta basatia. Egun, artzain ta ikazkinen mintzaira soilik. Egun-egungo jokabide-mailetatik at dugu gure euskera (É) kultur-yoera ta kultur-ats guzi-guzietan murgil ez bitartean, aizea orrazten ari gera. Berez dager». 

Ikasle gazteak dira idazten dutenak, izen handirik ez hasieran, baina beste apaiztegietako aldizkariekiko aldea nabari da berehala. Mitxelenak, Zaitegik eta Zabalak argitalpena agurtu dute. Zenbakiz zenbaki, euskararen aldeko kezkari pentsamendu politikoa gehitzen zaio, erlijiosoa ere bai. 1959an, Joseba Intxaustiren Illobira bultzaka izeneko artikuluaren bidez, euskarari komunikazio-balioa lehenesten dion korrontea nagusitu da. «Euskera kulturaz bakarrik salba dezakegu (É). Kultura gabeko izkera illobira doa bear-bearrez». 

Aspaldiko orientazioekin hausteko gogoa dago, Azurmendik azaldu duenez, «eta pentsamendu berriago bati lotu nahia, behin eta berriro». Ez dagoela, erromantizismoaren edo abertzalekeriaren izenean, irakurleentzat praktikotasunik ez duen euskara lantzen ibiltzerik. «Jakin-ek gaiak gaurkoak eta euskara erraz-erraza». Orixerekin hautsi, eta Txillardegi besarkatu. Jakin hura Arantzazuko teologo kontserbadoreen gogoetatik aldentzen ari zen.1962an iritsi da lehen arazoa zentsurarekin, artikuluen mamia aitortutako helburuetatik «nabarmen» aldentzen bide delako. 1964an berriro kalean jarri dutenean, birsortua da, eta apaizgaiek gero eta gutxiago idazten dute. Gero eta gehiago kanpoko laikoen artikuluak dira. Baina krisia ere heldu da, eta Arantzazutik atera eta zuzendaritza berria osatzea erabaki dute. Joan Mari Torrealdaik hartu du gidaritza, Karlos Santamaria eta Rikardo Arregirekin batera. Inguruan, Xabier Kintana, Ibon Sarasola, Andoni Lekuona, Piarres XarritonÉ Jakin-ek Arantzazu utzi du, betiko.Eta, bide batez, sendotzen. Milatik gora harpidedun dauka aldizkariak, eta, Txillardegirentzat, «dagoen onena» da. «Gaurrari eta herriari lotuta egon nahi dugu», dio editorialak. Kulturgintzaren planteamendua lantzen du monografiko batean, eta erradikalizaziotik jotzen du behin baino gehiagotan: «Euskal kulturak afirmazioa den ukazioa du sustraitzat. Horregatik bere egitekoa kontrajartzea izanen da; erakundeei, herria; kultura filisteoari, kultura iraulgilea; kultura aristokratikoari, kultura herrikoia». Estrukturalismoa jorratu du, Ipar Euskal Herriaren egoera, Jainkoaren heriotza, Marcuseren emaria. Eta MarcuseÉ Eta zentsura berriro. 1968ko martxoan, Donostiako zentsura delegatuak irizten dio «Errusia inguruko herrialdeen marxismo praktikoa edo sozialismoa» dela argitalpenaren ardatza, eta debekatu du. 

Zenbaitek pentsatu zuen, orduan, aldizkariarenak egin zuela, baina Joseba Intxausti Bartzelonatik itzuli eta aldizkariaren ardura hartu zuen. Aldizkaria ezin bada, aldizkari-liburuak egingo dituzte. Jakin Sorta jaio da. Bitartean, taldea osatzen doa, eta, 1977an, berriro kalean jarri dute aldizkaria, Joan Mari Torrealdai buru dela. Kultur aldizkaria, hori da definizioa. «Kulturaz, herri baten biziera, lana, sentiera, pentsaera, jakitatea, jokaera, sentikortasuna ulertzen dugu». Eta, gero, oinarri-oinarrizko ideia. Helburua, nahi bada. «Euskal kultura lehenbailehen kultura modernu bilaka dadin, eta kultura unibertsalak euskal kulturaren berezitasuna onar dezan». Orduan finkatu zen eredua ia gaur arte iritsi dela esan daiteke. Taldea, geroztik, Intxaustik, Torrealdaik eta Azurmendik osatu dute, Paulo Agirrebaltzategirekin batera. 

Ikuspegi zabala, oinarrian 

Eta eredu horren oinarrian, ikuspegiaren zabala. Eta, berriro, birsortzea edo. «Jakin-ek bere tradizioak puskatu egin ditu behin eta berriro», dio Azurmendik. «Etorri, Arantzazuko tradizio batzuetatik dator, eta gero hautsi eta bere bidea berriro egiten du. Jakin-en tradizioa badago, baina eten asko barnebiltzen dituen tradizioa da». 

Eta autonomia estatutua agertu da bere orri artean, «askatasunaren ibilbide luzean pauso posible bat besterik ez da Estatutua», eta literatura kritikak kaleratu dituzte, polemika eta guzti Ramon Etxezarretak eta Luis Mari Mujikak adoleszente deitu zioten elkarri, azken horren bi poesia-liburu zirela eta. Literaturarik ez argitaratzeko joera badute ere, Nemesio Etxanizen poema erotikoak kaleratu dituzte 1978an, «Su-mendi-aoa / irakiten eukanan / salda berotan burni arrotua / aguro goritu niñan / Ta ire poza ler zanean, / urruma-artean: / «Biok bat!» / intziri egin idanan». Eta Ipar Euskal Herria eta Nafarroaren lurraldetasunaren gaia gordinki plazaratzen. 

Koldo Mitxelenak euskararen normalizazioaz jaurtiriko kritikak, Obabakoak izango zenaren aurrerapena, Jugoslaviako gatazka, Guggenheimen inguruko eztabaida, Nafarroako hizkuntza politika azken urteetakoaÉ denek tokia izan dute, aldizkarian. 

«Arantzazutik atera eta euskal gizartean txertatzea, horrek salbatu du aldizkaria», dio Intxaustik. «Jakin sortu zenean ere, beste apaiztegietako aldizkariak baziren», gogoratu du Torrealdaik, «baina haiek barrura begira eginda zeuden, bertakoek egina bertakoentzat. Jakin ez». «Aldizkari bakarra izan da, eta horrek behartu du zabala izatera, irekia. Ideologikoki, muga zabalekoa», azpimarratu nahi izan du Azurmendik. «Herri oso batentzat, aldizkari bakarra». Eta oinarri-oinarrizko helburu haietatik «Euskal kultura lehenbailehen kultura modernu bilaka dadin, eta kultura unibertsalak euskal kulturaren berezitasuna onar dezan», zer? «Lehena lortu da, bigarrena ez. Ez dute gure kultura onartu. Galde ezazu hemengo agintarien artean zein diren herri honetako lehen bost intelektualak. Ez dute euskaldun bakar bat ere aipatuko».«Askotan kontrako asko; batzuetan aldeko asko. Baina inoiz ez da inorena izan», gehitu du saiogileak. «Garbi dut bere independentziari esker iraun duela 50 urte», dio Torrealdaik.  

Literatura, kultura eta hizkuntza, gai nagusiak 

Historian jorratutako gaiak, parte hartutako idazleak eta joerak aztertu zituen, 2000. urtean, aldizkariak berak. Gai nagusia literatura bera izan zela nabarmendu zuen, kultura gero, eta hizkuntza ondoren. 1956-1969 arteko garaian, berriz, erlijioa izan zen gehien jorratu zen gaia, eta literatura eta hizkuntza, gero. Idazleei dagokienez, denetarik. Jakin-en idatzi ez duen idazlerik ez omen zegoela gerra ostean idatzi zuen norbaitek. «Ez da egia», erantzun zuen Joan Mari Torrealdaik. «Miranderen bila doana, adibidez, hutsik aterako da». Bitxikeria gisa, 1960an jaio zen Yakintxo, euskal kulturaren albistegi gisa. Lau aldiz agertu zen. 

